R E L A C I O N
PËR
PROJEKTVENDIMIN
“PËR

MIRATIMIN E KËRKESAVE PËR MENAXHIMIN E MBETJEVE SPITALORE”
I.     QËLLIMI I PROJEKTAKTIT DHE OBJEKTIVAT QË SYNOHEN TË ARRIHEN

Projektvendimi synon të krijojë një kuadër ligjor të qartë dhe të zbatueshëm për menaxhimin e mbetjeve spitalore në funksion të forcimit të standardeve për mbrojtjen e shëndetit publik dhe të mjedisit. Mbetjet e gjeneruara nga institucionet shëndetësore përbëjnë një rrezik të konsiderueshëm për stafin mjekësor, pacientët, komunitetin dhe mjedisin përreth. Për këtë arsye, është e domosdoshme që menaxhimi i tyre të kryhet në përputhje me parimet e ndarjes në burim, ruajtjes së përkohshme, grumbullimit të diferencuar, transportit, trajtimit të sigurt dhe asgjësimit të kontrolluar, në përputhje me hierarkinë e menaxhimit të mbetjeve dhe parimet e ekonomisë qarkulluese.
Ky vendim synon të përmirësojë praktikën e menaxhimit të mbetjeve spitalore dhe të garantojë një sistem funksional, të standardizuar dhe të zbatueshëm në të gjithë prodhuesit e mbetjeve spitalore në vend.

Qëllimi kryesor i këtij projektakti është të vendosë një kuadër të detajuar ligjor dhe institucional dhe të zbatueshëm për menaxhimin e sigurt të mbetjeve spitalore, të gjeneruara nga prodhuesit e mbetjeve spitalore.
Mbetjet spitalore përfshijnë si mbetje të rrezikshme ashtu edhe mbetje jo të rrezikshme. Për një menaxhim të efektshëm dhe të sigurt, është thelbësore që mbetjet të identifikohen dhe të ndahen në burim, në përputhje me natyrën dhe rrezikshmërinë që ato paraqesin.

Në këtë kontekst, vlerësimi i rrezikut lidhet ngushtësisht me sigurimin e kushteve optimale të punës për personelin dhe me garantimin e mbrojtjes së shëndetit publik dhe mbrojtjes së mjedisit nga ndotja. Nisur nga sa më sipër si dhe nga problematikat e tjera të identifikuara si pasojë e gjenerimit në sasi të konsiderueshme të mbetjeve spitalore, si dhe detyrimit sipas nenit 35, të ligjit nr. 
10463, datë 22.09.2011 “Për menaxhimin e integruar të mbetjeve”, i ndryshuar, është hartuar ky projektvendim. 
Projektvendimi This National Guideline aim to provide guidance to waste producers (generators) and waste collectors to assist them to comply with the legal requirements of the regulation “For administration of healthcare wastes”, to enhance and protect public health and safety; to provide a safer working environment; to minimize waste generation and the environmental impact of waste treatment and disposal.i propozuar  i propozuar ka për qëllim të përcaktojë kërkesat për prodhuesit e mbetjeve (gjeneruesit) dhe grumbulluesit e tyre, për t'i ndihmuar ata të veprojnë në përputhje me kërkesat ligjore, të garantojë sigurinë dhe shëndetin publik, të sigurojë një mjedis më të sigurt pune, të minimizojë gjenerimin e mbetjeve dhe ndikimin negativ në mjedis. 
Objektivi i këtij akti lidhet me përcaktimin e kërkesave që synojnë të disiplinojnë menaxhimin e mbetjeve spitalore me qëllim mbrojtjen e shëndetit publik dhe të mjedisit, lidhur me ndarjen në burim, ruajtjen e përkohshme, grumbullimin e diferencuar, ambalazhimin, etiketimin, magazinimin, trajtimin dhe asgjësimin në mënyrë të kontrolluar të mbetjeve spitalore.
II. VLERËSIMI I PROJEKTAKTIT NË RAPORT ME PROGRAMIN POLITIK TË KËSHILLIT TË MINISTRAVE, ME PROGRAMIN ANALITIK TË AKTEVE DHE DOKUMENTE TË TJERA POLITIKE
Ky projektakt është i parashikuar në programin e përgjithshëm analitik të Ministrisë së Turizmit dhe Mjedisit për vitin 2025 dhe vjen si detyrim i zbatimit të dispozitës ligjore, nenit 35 të ligjit nr.10463, datë 22.09.2011 “Për menaxhimin e integruar të mbetjeve”, të ndryshuar.
Projektakti është në përputhje edhe me VKM nr. 418, datë 27.05.2020 “Për miratimin e dokumentit të politikave strategjike dhe të planit kombëtar për menaxhimin e integruar të mbetjeve 2020-2035”.
III. ARGUMENTIMI I PROJEKTAKTIT LIDHUR ME PËRPARËSITË, PROBLEMATIKAT, EFEKTET E PRITSHME
Projektakti i propozuar synon të përmirësojë ndjeshëm kuadrin rregullator për menaxhimin e mbetjeve spitalore, i cili në praktikë ka rezultuar i pamjaftueshëm për të garantuar një menaxhim të sigurt, të standardizuar dhe të qëndrueshëm të këtij lloji mbetjesh. 
Projektvendimi i propozuar është më i detajuar në përshkrimin e detyrimeve që kanë zotëruesit e mbetjeve spitalore në të gjitha fazat e menaxhimit të mbetjeve spitalore, duke përfshirë ndarjen në burim, ruajtjen e përkohshme, grumbullimin e diferencuar, ambalazhimin, etiketimin, magazinimin, transportin,  trajtimin dhe asgjësimin në mënyrë të kontrolluar të mbetjeve spitalore dhe trajtimin përfundimtar.
Ky projektvendim përmirëson ndjeshëm strukturën dhe përmbajtjen rregullatore, duke ofruar udhëzime më të qarta dhe më të plota për menaxhimin e mbetjeve në çdo hallkë të procesit: nga ndarja në burim, ruajtja e përkohshme, grumbullimi i diferencuar, ambalazhimi, etiketimi, magazinimi, transporti dhe trajtimi përfundimtar i tyre. Projektakti pritet të ndikojë drejtpërdrejt në përmirësimin e sistemit të menaxhimit të mbetjeve spitalore, përmes ndarjes në burim, grumbullimit, transportit dhe trajtimit të tyre. 
Zbatimi i këtij akti do të kontribuojë në rritjen e sigurisë në mjediset shëndetësore, mbrojtjen e shëndetit publik dhe reduktimin e ndotjes mjedisore, duke garantuar një trajtim të diferencuar të mbetjeve të rrezikshme dhe atyre jo të rrezikshme në përputhje me praktikat më të mira.
IV. VLERËSIMI I LIGJSHMËRISË, KUSHTETUTSHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR
Projektvendimi mbështetet në nenin 100 të Kushtetutës dhe nenin 35, të ligjit nr. 10463, datë 22.09.2011 “Për menaxhimin e integruar të mbetjeve”, i ndryshuar. Gjatë përgatitjes së projektaktit, janë analizuar edhe parashikimet e: 
· Ligjit nr.10463, datë 22.09.2011 “Për menaxhimin e integruar të mbetjeve”, të ndryshuar;
· Ligjit nr. 10431, datë 09.06.2011 “Për mbrojtjen e mjedisit”, të ndryshuar;
· VKM nr.178, datë 06.03.2012 “Për incinerimin e mbetjeve”.

V.     VLERËSIMI I SHKALLËS SË PËRAFRIMIT ME ACQUIS COMMUNAUTAIRE (PËR PROJEKTAKET NORMATIVE)
Ky projektvendim nuk ka si synim të përafrojë aktet e Bashkimit Evropian.
VI. PËRMBLEDHJE SHPJEGUESE E PËRMBAJTJES SË PROJEKTAKTIT
Projektvendimi është organizuar në 6 krerë, 19 nene dhe 9 shtojca, të cilat parashikojnë vendosjen e kërkesave për menaxhimin e mbetjeve spitalore. 
Në kreun e parë përfshihen 3 nene që përmbajnë dispozita të përgjithshme që lidhen me objektin dhe qëllimin, fushën e zbatimit, përkufizimet e termave të përdorura në këtë vendim.
Në kreun e dytë që trajton detyrimet e zotëruesit të mbetjeve spitalore, bëjnë pjesë 4 nene, që parashikojnë respektivisht detyrimet e prodhuesve të mbetjeve spitalore, regjistrimin e tyre, detyrimet e dorëzuesit dhe të marrësit të mbetjeve spitalore  si dhe detyrimet e trajtuesit dhe asgjësuesit për këto lloj mbetjesh
Në kreun e tretë që përmban 5 nene trajtohen çështjet e menaxhimit të mbetjeve spitalore, duke përfshirë detyrimin e përgatitjes së planit për menaxhimin e mbetjeve spitalore si dokumenti bazë për menaxhimin e përditshëm të mbetjeve siptalore me detaje dhe specifika sipas natyrës së prodhuesit të madh të mbetjeve spitalore dhe kërkesat për rishikimin dhe përditësimin e planit, ndarjen në burim, ruajtjen e përkohshme, grumbullimin e diferencuar, ambalazhimin, etiketimin dhe magazinimin e përkohshme të mbetjeve spitalore si dhe transportin dhe trajtimin e këtyre lloj mbetjesh. Trajtimi i mbetjeve spitalore të rrezikshme dhe tepricave pas trajtimit të mbetjeve spitalore të rrezikshme duhet të respektojnë kërkesat e legjislacionit në fuqi dhe të Shtojcës 6.
Në kreun e katërt që përmban dy nene, janë parashikuar kërkesat higjeno-sanitare dhe të sigurisë që duhen patur parasysh për kontejnerët e ripërdorshëm të mbetjeve spitalore dhe kontenierët për ruajtjen e përkohshme, karrocat për transferim, mjediset për magazinim të përkohshëm si dhe kërkesat e sigurisë. Koha e ruajtjes së përkohshme të mbetjeve spitalore të rrezikshme bëhet sipas Pjesës B të Shtojcës 4, bashkëlidhur këtij vendimi. 
Në kreun e pestë, që përmban 3 nene, është trajtuar përcaktimi i rregullave për procesin e ruajtjes dhe gjurmimit të të dhënave dhe për raportimin e të dhënave të mbetjeve spitalore nga prodhuesit e mbetjeve spitalore në varësi të Operatorit  të Shërbimeve të Kujdesit Shëndetësor. Ndërsa, prodhuesit e tjerë të mbetjeve spitalore raportojnë në Agjencinë Kombëtare të Mjedisit të dhënat për mbetjet spitalore dhe mënyrën e trajtimit të tyre. Po ashtu, në këtë kre janë trajtuar edhe inspektimi ndaj prodhuesve të mbetjeve spitalore dhe masat administrative për mospërmbushje të kërkesave të këtij vendimi, ku detyrat dhe përgjegjësitë e secilës strukturë inspektuese janë shprehur në mënyrë tabelare në shtojcën 9. 
Kreu i gjashtë përfshin dy nene dhe parashikon dispozitat e fundit dhe shfuqizime si dhe institucionet që ngarkohen me zbatimin e këtij vendimi.
Gjithashtu pjesë e projektvendimit janë dhe shtojcat me përmbajtje teknike, të cilat lidhen direkt me kërkesat që duhet të përmbushin mbetjet spitalore për t’u menaxhuar sipas standardeve mjedisore, kërkesat që duhet të përmbushin enët e mbetjeve spitalore, lista e kodeve në katalogun e mbetjeve ku janë të përcaktuara këto mbetje, etiketimi që duhet të kenë enët e mbetjeve spitalore, kushtet për magazinim, kushtet për transportin e mbetjeve spitalore, metodat që përdoren për trajtimin e mbetjeve spitalore, pajisjet që duhen përdorur për mbrojtje personale si dhe detyrat/përgjegjësitë që ka secila strukturë inspektuese për mbetjet spitalore.
VII. INSTITUCIONET DHE ORGANET QË NGARKOHEN PËR ZBATIMIN E AKTIT
Për zbatimin e këtij akti ngarkohen:
1. Ministria përgjegjëse për mjedisin dhe Agjencia Kombëtare e Mjedisit, përfshirë dhe strukturën inspektuese.
     2. Ministria përgjegjëse për shëndetësinë dhe struktura inspektuese për shëndetësinë.
VIII. PERSONAT DHE INSTITUCIONET QË KANË KONTRIBUAR NË HARTIMIN E PROJEKTAKTIT
Në hartimin e projektaktit kanë kontribuar ekspertë të ministrisë përgjegjëse për mjedisin në bashkëpunim me ekspertë të ministrisë përgjegjëse për shëndetësinë dhe ekspertë të GIZ, në kuadër të projektit BE për Ekonominë Qarkulluese dhe Rritjen e Gjelbër.
Projektakti pas bashkëfirmosjes do të dërgohet për mendim në Ministrinë e Drejtësisë, Ministrinë e Financave, Ministrinë e Infrastrukturës dhe Energjisë, Ministrinë e Bujqësisë dhe Zhvillimit Rural, Ministrinë e Shtetit për Sipërmarrjen dhe Klimën e Biznesit dhe në Inspektoratin Qendror. Gjithashtu, projektvendimi do të publikohet edhe në faqen e konsultimit publik.
IX. RAPORTI I VLERËSIMIT TË TË ARDHURAVE DHE SHPENZIMEVE BUXHETORE
Ky projek nuk sjell shpenzime shtesë buxhetore, pasi strukturat që do të angazhohen për zbatimin e këtij vendimi, janë aktualisht të ngritura dhe funksionale.                                                               

